C ჰეპატიტის მართვა
პაციენტის მოძრაობის გზა 

C ჰეპატიტის მართვის პროგრამის ფარგლებში პაციენტის მოძრაობის გზა განსაზღვრულია შემდეგი სახით (ჩამონათვალის თანმიმდევრობა ემთხვევა ქმედებების თანმიმდევრობას):
1. სკრინინგული კვლევა (დაშვებულია ნებისმიერ სამედიცინო დაწესებულებაში ჩატარებული ANTI HCV კვლევის შედეგის წარმოდგენა);
2. HCV RNA (რაოდენობრივი კვლევის ანალიზი უტარდებათ მხოლოდ ANTI HCV დადებით პაციენტებს, სერვისის მიმწოდებელ დაწესებულებებში);
3. პრერეგისტრაცია (HCV RNA დადებითი შედეგების მქონე პაციენტების პირველადი რეგისტრაცია C ჰეპატიტის მართვის ცენტრსა და სსიპ სოციალური მომსახურების სააგენტოს ფილიალებში ქვეყნის მასშტაბით);
4. ექიმთან პირველი ვიზიტი (დიაგნოსტიკური კვლევების ჩატარება სერვისის მიმწოდებელ დაწესებულებებში);
5. ექიმთან მეორე ვიზიტი (კვლევების შედეგების გაცნობა და ფორმა NIV-100/ა გაცემა-სერვისის მიმწოდებელ დაწესებულებებში);
6. რეგისტრაცია (დოკუმენტაციის სრული პაკეტის წარდგენით რეგისტრაცია C ჰეპატიტის მართვის ცენტრსა და სსიპ სოციალური მომსახურების სააგენტოს ფილიალებში ქვეყნის მასშტაბით);
7. კომისიური განხილვა (რეგისტრირებული, ელიმინაციის ელექტრონულ პროგრამაში ატვირთული დოკუმენტაციების განხილვა კომისიის წევრების მიერ ელექტრონულად);
8. პირველი ვიზიტი მედიკამენტის მისაღებად  (ამ ეტაპზე პაციენტი ერთვება მკურნალობის კომპონენტში და უტარდება მკურნალობის მონიტორინგით გათვალისწინებული კვლევები მკურნალობის რეჟიმის შესაბამისად);
9. SVR კვლევა (მკურნალობის დასრულებიდან სამი თვის შემდეგ უტარდება პაციენტს განკურნების დასადასტურებლად, სერვისის მიმწოდებელ დაწესებულებებში).

პაციენტის მოძრაობის დროითი შუალედების გასაანალიზებლად C ჰეპატიტის ელიმინაციის ელექტრონული ბაზიდან რანდომულად შერჩეულ იქნა 50 პაციენტი, 2016 წლის ივნისიდან 2017 წლის თებერვლამდე პერიოდში და გაანალიზდა ამ პაციენტების მოძრაობის  პერიოდები (მოცემულ ჯგუფში SVR კვლევის მონაცემები არასრულყოფილი სახით არის წარმოდგენილი, აქედან გამომდინარე, დროის შუალედი მედიკამენტის პირველი მიღებიდან SVR კვლევამდე არ დაგვითვლია). 
მონაცემების დამუშავების პროცესში გამოიკვეთა შემდეგი ტენდენციები:
1. 
გზა სკრინინგული კვლევიდან HCV RNA კვლევამდე.
პერიოდი მერყეობს 0-დან 60 დღემდე. 50 პაციენტიდან თითქმის 70% სკრინინგული კვლევის ჩატარებიდან ერთი კვირის ვადაში მიდის რაოდენობრივი კვლევის ჩასატარებლად, 12% ამისთვის სჭირდება 10-დან 20 დღემდე, 16% შემთხვევაში 20-დან 42 დღემდე, ხოლო 2 შემთხვევაში ეს პერიოდი შეადგენდა 52 და 60 დღეს.

2. გზა HCV RNA კვლევიდან პრერეგისტრაციამდე.
პერიოდი მერყეობს 0-დან 45 დღემდე. 50 პაციენტიდან 36% პრერეგისტრაციაზე მიდის ერთი კვირის ვადაში. თითქმის 50%-ს ამისთვის დასჭირდა 8-დან 20 დღემდე, 14%-ისთვის შეადგინა 23-დან 45 დღემდე.





3. გზა პრერეგისტრაციიდან ექიმთან პირველ ვიზიტამდე
პერიოდი საშუალოდ მერყეობს 0-დან 41 დღემდე. 50 პაციენტიდან 80% პრერეგისტრაციის შემდეგ ექიმთან პირველ ვიზიტზე მიდის ერთი კვირის ვადაში. თითქმის 12%-ს ამისთვის დასჭირდა 8-დან 20 დღემდე, 6%-ისთვის შეადგინა 30-დან 41 დღემდე. აქვე, ერთ შემთხვევაში, სხვაობამ შეადგინა 203 დღე.

4. 
გზა ექიმთან პირველ და მეორე ვიზიტებს შორის
პერიოდი საშუალოდ მერყეობს 0-დან 55 დღემდე. 50 პაციენტიდან 14% ექიმთან მეორე ვიზიტზე (ფორმა NIV-100/ა მისაღებად) მიდის ერთი კვირის ვადაში. თითქმის 60%-ს ამისთვის დასჭირდა 8-დან 20 დღემდე,  24%-ისთვის შეადგინა 20-დან 55 დღემდე. აქვე, ერთ შემთხვევაში, სხვაობამ შეადგინა 102 დღე. ხაზგასასმელია, რომ ამ ვიზიტებს შორის დროის მანძილი, პაციენტის მიმართვის გარდა, ასევე, დამოკიდებულია, კვლევების შედეგების მისაღებად საჭირო დროის შუალედზე.

5. 
გზა ექიმთან მეორე ვიზიტიდან რეგისტრაციამდე.
პერიოდი საშუალოდ მერყეობს 0-დან 52 დღემდე. 50 პაციენტიდან 94% ექიმთან მეორე ვიზიტის შემდეგ სააგენტოსა და მის ფილიალებში დარეგისტრირდა ერთი კვირის ვადაში. თითქმის 4%-ს ამისთვის დასჭირდა 10-დან 14 დღემდე, ერთ შემთხვევაში, სხვაობამ შეადგინა 52 დღე.



6. გზა რეგისტრაციიდან კომისიამდე
პერიოდი საშუალოდ მერყეობს 2-დან 26 დღემდე. 50 პაციენტიდან  შემთხვევების 32% კომისიურად განხილულ იქნა ერთი კვირის ვადაში. თითქმის 62%-ს ამისთვის დასჭირდა 8-დან 20 დღემდე,  შემთხვევების 6% განხილულ იქნა 20-26 დღემდე პერიოდში.



7. გზა კომისიური განხილვიდან  მედიკამენტის პირველ მიღებამდე.
პერიოდი საშუალოდ მერყეობს 5-დან 47 დღემდე. 50 პაციენტიდან 74%-მა პირველი ტაბლეტი მიიღო 5-დან 20 დღემდე ვადაში,   26%-ს ამისთვის დასჭირდა 20-დან 47 დღემდე.  



სულ დროის შუალედი სკრინინგული კვლევიდან მედიკამენტის პირველ მიღებამდე განისაზღვრა საშუალოდ 81 დღით (დაახლოებით 2 თვე და 3 კვირა). ამასთან 24% შემთხვევაში შეადგინა 2 თვე, 54%-ში 3 თვე, ხოლო 22% შემთხვევაში 3 თვეზე მეტი.



სულ დროის შუალედი HCV RNA კვლევიდან მედიკამენტის პირველ მიღებამდე განისაზღვრა საშუალოდ 72 დღით (დაახლოებით 2 თვე და 10 დღე). ამასთან 40% შემთხვევაში შეადგინა 2 თვე, 48%-ში 3 თვე, ხოლო 12% შემთხვევაში 3 თვეზე მეტი.

